
Efni:  Alanó klúbburinn – 12-spora hús, styrkumsókn.

Við undirrituð í húsnefnd Alanó klúbbsins – 12-spora húss, höfum undanfarna mánuði átt í 
viðræðum við sveitarfélög á höfuðborgarsvæðinu um stuðning við starfsemi klúbbsins. Eins og 
kemur fram í meðfylgjandi kynningarbréfi er í starfsemi klúbbsins og húsnæði hans samankomið 
á einum stað líklega eitt umfangsmesta sjálboðaliðastarf landsins, starf sem til tuttugu ára hefur 
verið að fullu sjálfbært fjárhagslega.

Í núverandi húsnæði klúbbsins í Holtagörðum, Holtavegi 10 í Reykjavík eru á dagskrá (undir 
eðlilegum kringumstæðum án Kóvid) um 55 fundir í hverri viku á vegum fimmtán mismunandi 
12-spora samtaka, að mestu AA-fundir eða alls þrjátíu og sex en aðrir fundir eru á vegum ýmissa 
annarra 12-spora samtaka. Á hverjum degi má ætla að það mæti 350 til 500 manns á 12-spora 
fundi í húsinu. Margar þessara deilda sjá einnig um að fara með AA-fundi og aðra 12-spora fundi 
á sjúkrahús, meðferðarstöðvar og í fangelsi á höfuðborgarsvæðinu og í nágrenni þess og má ætla 
að hvern dag vikunnar séu fundir á alla vega fjórum til fimm þessara stofnana, mannaðir af 
deildum með aðstöðu í Alanó klúbbnum. Skráðir félagar sem greiða stuðningsgjald til klúbbsins 
eru um 400 og greiða flestir lágmarksgjald sem er 500 krónur á mánuði.

Þess má og geta að í Kórónuveiru faraldrinum hefur verið lagt mikið kapp á að 
endurskipuleggja starfsemi klúbbsins og fundaaðstöðuna og í samvinnu við starfsmenn hjá 
sóttvarnalækni hefur náðst að halda húsinu opnu fyrir alla þá fundi sem óskað hefur verið eftir 
og eins hefur fengist leyfi frá heilbrigðisráðuneytinu fyrir 20 manna fundum með ákveðnum 
skilyrðum. Sú starfsemi er og hefur verið í raun hrein og klár lífsbjörg fyrri fjölda fólks á þessum 
snúnu tímum.

Eins og fram hefur komið þá höfum við þegar gert þjónustusamning við velferðarsvið 
Reykjavíkurborgar og var sá samningur samþykktur í Borgarráði þann 29. október og 
undirritaður þann 6. nóvember, en þar á bæ hefur verið mikill skilningur á mikilvægi klúbbsins 
og stuðningi við hann (sjá fylgiskjal 3, Þjónustusamningur við Reykjavíkurborg, úrdráttur). 
Alanó klúbburinn er á tímamótum hvað varðar húsnæðismál og er nýlega fluttur í nýtt húsnæði. 
Megin ástæðan er vegna aukinnar eftirspurnar eftir fundaaðstöðu en einnig vegna breytts 
skipulags á Sundahafnarsvæðinu, en húsnæði klúbbsins sem í áratug var að Héðinsgötu 1-3 mun 
verða rifið og var þar að auki orðið að stórum hluta ónothæft vegna leka- og mygluvandamála 
sem ekki voru lagfærð. Einnig kom í ljós að notast hafði verið við asbest sem einangrun í hluta 
hússins.

Klúbburinn naut aðstoðar velferðarsviðs og eignaskrifstofu Reykjavíkur við leit að heppilegu 
húsnæði, meðal annars húsnæðis í eigu borgarinnar. Það húsnæði sem varð fyrir valinu og 
hentaði okkur best er að Holtavegi 10 í Reykjavík (Holtagarðar). Það húsnæði liggur vel við 
strætisvagnaleiðum sem er mikilvægt fyrir marga skjólstæðinga klúbbsins og er með næg 



bílastæði. Húsnæðið er í eigu fasteignafélagsins Reita og er um 1.700 fermetrar að stærð. Í 
viðræðum við Reiti náðust samningar um mjög hagstætt leiguverð eða 912 kr. á fermetra, auk 
þess sem Reitir fjármagna að fullu efniskostnað við nauðsynlegar breytingar, en vinnan sjálf 
verður unnin í sjálfboðavinnu félaga. Allar breytingar sem gera þurfti á húsnæðinu, sem eru að 
mestu skipting húsnæðisins í hæfilega stóra fundasali, fóru í hefðbundið ferli og hafa verið 
samþykktar af byggingarfulltrúa hjá Reykjavíkurborg. 

Tekjur Alanó-klúbbsins sem er skráð líknarfélag, samanstanda af leigutekjum af fundasölum 
fyrir 12-spora fundi og félagsgjöldum sem og öðrum leigutekjum, en Afstaða – félag fanga og 
Fangelsismálastofnun munu leigja leigja lítinn hluta húsnæðisins fyrir skrifstofu og 
fjarfundaaðstöðu. Heildartekjur klúbbsins á mánaðargrunni eftir flutning og miðað við núverandi 
dagskrá nema 1.632.920 kr. og útgjöldin 2.350.000 kr. og þar af er húsaleiga 1.550.000 kr. en 
800.000 kr. fara í rafmagn og hita, hreinlætisvörur, annan kostnað og laun starfsmanns (300.000 
kr.). Mismunurinn er 717.080 kr. sem verður ekki brúaður öðru vísi en með styrkjum. Félagið 
hefur ávallt staðið vel að gerð ársreiknings og eru ársreikningar síðustu ára meðfylgjandi 
(fylgiskjal 4, Ársreikningar 2017-2019).

Fordæmi eru fyrir stuðningi við starfsemi sem þessa af hálfu Hafnarfjarðarbæjar með 
stuðningi  við húsnæði 12-spora samtaka í Góðtemplarahúsinu (Gúttó) Strandgötu 7. Fólkið sem 
nýtir sér starfsemi sem þessa er hins vegar ekki bundið bæjarmörkum frekar en með aðra 
þjónustu á höfuðborgarsvæðinu og við lítum því á að stuðningur frá nágranna sveitarfélögum á 
svæðinu sé eðlilegur, enda er félagslegur þáttur starfseminnar ekki síður mikilvægur (sjá 
fylgiskjal 1, Kynning á Alanó klúbbnum).

Þar sem um mikilvæga starfsemi er að ræða og stöðugleiki í starfseminni er grundvallaratriði, 
þá er langtíma leigusamningur og langtíma styrktarsamningur þau tvö atriði sem skipta mestu 
máli varðandi reksturinn. Því kjósum við að leita til sveitarfélaga um styrk frekar en til fyrirtækja 
þar sem styrkir frá fyrirtækjum eru kvikir og ekki hægt að stóla á þá til lengri tíma. Samningur 
við Hafnarfjarðarbæ (sem gæti tekið á sig sama form og þjónustusamningurinn við velferðarsvið 
Reykjavíkur ef menn vilja) myndi vonandi tryggja starfseminni stuðning til lengri tíma en árs í 
senn, en Alanó-klúbburinn er algengt fyrst stopp fólks sem er að koma úr meðferð, fangelsi eða 
beint af götunni, fólks sem er oft með mjög takmarkaðar upplýsingar um hvert það getur snúið 
sér varðandi þá félagslegu aðstoð sem er í boði við þær oft erfiðu aðstæður.

Uppsöfnuð fjárþörf Alanó-klúbbsins á ársgrunni er 8.604.960 kr. miðað við fyrrgreinda 
upphæð sem vantar upp á leigu hvers mánaðar (717.080 kr.). Samningurinn við Reykjavíkurbog 
hljóðar upp á 5.000.000 kr. á ári til loka árs 2023 og munum við óska eftir styrk frá öðrum 
sveitarfélögum á höfuðborgarsvæðinu fyrir þeirri upphæð sem á vantar,  4.000.000 kr. alls, skipt 
á fjögur sveitarfélög, Garðabæ, Hafnarfjörð, Kópavog og Mosfellsbæ. Óskum við því eftir styrk 
frá Hafnarfjarðarbæ að upphæð 1.000.000 kr. á ári.

